
Kajian ini dilakukan untuk melihat emansipasi wanita dalam novel-novel terpilih dari
tahun 1960-an hingga 1990-an. Novel-novel pilihan itu dihasilkan oleh pengarang-
pengarang wanita seperti Khadijah Hashim, Zaharah Nawawi dan Rosmini Shaari.
Bertitik tolak daripada kenyataan Che Asmah Yaacob, yang menegaskan bahawa asas
perjuangan kaum wanita masa kini sepatutnya tidak dilakukan secara membuta tuli dan
kepentingan peranan wanita dalam pembangunan diri, keluarga dan masyarakat perlu
diberi perhatian. Justeru, kajian ini dilakukan untuk mencapai objektif kajian iaitu untuk
mengenal pasti aspek-aspek emansipasi wanita dalam novel Melayu pilihan. Objektif
seterusnya ialah menganalisis dan merumuskan aspek-aspek emansipasi iaitu karya
sebagai forum dalam membicarakan tentang soal wanita, karya yang membantu
mewujudkan persefahaman, wanita sebagai role model untuk diteladani, karya
memupuk semangat persaudaraan dan karya yang akan menimbulkan kesedaran kepada
khalayak. Kajian ini menggunakan kaedah kualitatif dan analisis teks. Di samping itu,
kajian ini mengaplikasikan teori feminisme saranan Cheri Register (1975) berpandukan
kepada Al-Quran dan hadis serta kajian oleh Baterah Alias dan Che Zarrina Sa’ari (2006)
mengenai Islam dan hubungannya dengan emansiapsi wanita. Kajian ini menggunakan
lima buah novel pilihan iaitu Badai Semalam (1968) oleh Khadijah Hashim, Sebelum
Penghujongnya Musim (1972) oleh Zaharah Nawawi, Di tengah Kabus (1980) oleh
Khadijah Hashim, Jaringan (1990) oleh Rosmini Shaari dan Senator Adila (1992) oleh
Khadijah Hashim. Dapatan Kkajian ini ialah dapat memperlihatkan emansipasi wanita
menerusi aspek karya sebagai forum dalam membicarakan tentang soal wanita, karya
membantu mewujudkan persefahaman, wanita sebagai role model untuk di teladani,
karya memupuk semangat persaudaraan dan karya menimbulkan kesedaran kepada
khalayak. Jelas di sini, karya-karya sastera yang di kaji cenderung menampilkan
watak protagonis dalam mengangkat kedudukan dan martabat wanita di mata
masyarakat.

This research was conducted to observe the emancipation of women in selected novels
from the 1960s to the 1990s. The novels are written by women writers, Khadijah Hashim,
Zaharah Nawawi dan Rosmini Shaari. Reflected by Che Asmah Yaacob’s statement that
emphasized the foundation of today’s women struggles should be implemented and not
be blindly the important of women’s role in self-development, family, society should be
attention. Hence, this study was conducted to achieve the objectives of the study. First,
to identify the emancipation aspects of women in selected Malay novels. The next
objective is to analyse and summarize the emancipation aspects as a forum in discussing
women's issues, helping to create understanding, women as role models for the guidance,
fostering the spirit of brotherhood and the work of raising awareness to the public. This
study uses qualitative methods and text analysis.This research applies the feminism
theory by Cheri Register (1975) and Islamic approach based on the Quran dan Hadis and
the study by Alias and Che Zarrina Sa'ari (2006) on Islam and its relation to women's
emancipation. This research uses five novel: Badai Semalam (1968) by Khadijah
Hashim, Sebelum Penghujongnya Musim (1972) by Zaharah Nawawi, Di tengah Kabus
(1980) karya Khadijah Hashim, Jaringan (1990) karya Rosmini Shaari and Senator
Adila (1992) by Khadijah Hashim. The findings of this research is show the
emancipation aspects as a forum in discussing women's issues, helping to create
understanding, women as role models for the guidance, fostering the spirit of
brotherhood and the work of raising awareness to the public. The selected novels for the
study clearly tend to present the protagonist’s character to upraise the status and dignity
of women in the eyes of the community.

BAB 1

PENDAHULUAN

1.1 Pengenalan

Bateriah Alias dan Che Zarrina Sa’ari (2006:59) menyatakan bahawa gerakan
pembebasan wanita bermula di barat pada akhir kurun ke-19 dan mula bertapak di barat
pada awal kurun Masihi ke-20. Gerakan ini semakin kuat dan berkesan dalam tahun-
tahun enam puluhan dan awal tahun 1970. Sekali gus, Malaysia juga turut menerima
tempias pengaruh-pengaruh dari barat dalam bidang sosiobudaya, ekonomi dan politik
melalui pergerakan tersebut. Jelas kenyataan tersebut memperlihatkan isu pembebasan
wanita dan persamaan hak yang menjadi perdebatan hebat dalam kalangan wanita moden
pada masa kini.

Menurut Azizah Kasim (1985:121) perjuangan wanita di Malaysia dalam mencari
persamaan hak dengan lelaki merupakan perjuangan yang amat sederhana jika di
bandingkan dengan apa yang terjadi di Eropah dan Amerika Syarikat. Sesuai dengan
sifat kewanitaan timur, wanita di sini menuntut persamaan hak dengan cara halus,
dengan rundingan dan budi bicara, tidak dengan demonstrasi dan keganasan.

Isu-isu wanita dan emansipasi wanita sering dibicarakan sejak tahun 1920-an lagi oleh
pengarang-pengarang novel Melayu dalam penghasilan karya kreatifnya. Mereka
memaparkan persoalan-persoalan mengenai wanita seperti pengorbanan, ketabahan,
kegembiraan, penderitaan, penindasan dan pelbagai lagi rangkaian kisah yang berkaitan
dengan dunia wanita. Senario ini dapat membuka minda golongan wanita untuk bangkit
mempertahankan hak dan kehidupan yang lebih baik. Maka sekali gus mereka dapat
mengangkat martabat kaum wanita di mata masyarakat.

Siti Khairiah Mohd Zubir (2012:101) mengemukakan pendapat Haron Din (1988) yang
menyatakan bahawa emansipasi merangkumi kebebasan untuk bercakap, berfikir,
bersuara dan lain-lain lagi. Hal ini kerana pemikiran masyarakat di Tanah Melayu
selepas Perang Dunia Pertama telah banyak mengalami perubahan dan anjakan
paradigma.

Golongan wanita yang dahulunya dianggap lemah dan tidak memberi sumbangan yang
besar dalam isu politik, ekonomi, dan sosial telah bangkit bersuara dalam menuntut
kesamarataan hak dan pembebasan daripada perhambaan. Menurut A.H.B prentice
D.J (1999) dalam Siti Khairiah Mohd Zubir (2012:101), emansipasi wanita membawa
maksud pembebasan wanita daripada prasangka, kongkongan dan lain-lain.

Siti Zulaikha Mohd Nor dalam Siti Khariah Mohd Zubir (2007:95) pula menyatakan
bahawa sejak kebelakangan ini persoalan perempuan menjadi semakin hangat, tambahan



pula dengan adanya deklarasi Tahun Wanita Antarabangsa yang telah ditubuhkan oleh
Pertubuhan Bangsa-bangsa Bersatu. Dalam kebisingan suara manusia melaung-
laungkan kebebasan dan persamaan hak untuk kaum wanita, maka sebagai sebahagian
daripada kaum wanita yang berada di dunia ini, wanita Islam juga turut terlihat atau
dengan perkataan isu yang dipersoalkan itu turut juga dilaungkan oleh sebahagian
daripada wanita Islam.

Ahmad Kamal Abdullah dan Siti Aishah Murad (2000:X) berpendapat bahawa
pembicaraan tentang wanita dalam kesusasteraan Melayu moden ini akan lebih menarik
dengan mengimbau kedudukan wanita dalam masyarakat tradisional. Wanita dalam
masyarakat ini merupakan golongan tertutup. Pendapat dan keputusan mereka kurang
diberi pertimbangan golongan laki-laki. Maka wajarlah kritikan terhadap kedudukan
wanita Melayu diluahkan oleh pengarang melalui penulisan tempatan dalam karya-karya
sastera seperti novel Hikayat Faridah Hanum (1926) karya Syed Syeikh Al-Hadi yang
mengangkat emansipasi wanita melalui watak Faridah Hanum yang merupakan seorang
perempuan berpendidikan serta sekali gus mengkritik status wanita Melayu dalam
kalangan masyarakat.

Menurut Yahya Ismail (1970:43), Syed Syeikh Al-Hadi merupakan pelopor tema
emansipasi wanita dalam novel di Malaysia. Hal ini kerana watak Faridah Hanum telah
menggambarkan secara langsung wanita tidak berada di bawah kongkongan lelaki malah
wajar berdikari. Wanita juga turut disarankan supaya menjaga batas-batas pergaulan agar
tidak terkeluar dari nilai dan norma masyarakat pada ketika itu. Berikut merupakan
petikan Hikayat Faridah Hanum:

Bermula, menyekat akan perempuan daripada pelajaran itu suatu dosa
yang maha besar di atas kaum dan bangsa dan negeri yang akan di periksa
kelak oleh Tuhan dihadapan-Nya di padang mahsyar dan dibalasi-Nya
dengan penjara neraka jahanam bagaimana laki-laki itu penjara sekalian
perempuan-perempuan di dalam api dapurnya sahaja di dunia ini.

(Hikayat Faridah Hanum, 1985:136)

Selain itu, isu kewanitaan yang telah digarapkan dalam novel oleh pengarang wanita
telah memberi cetusan idea yang menarik sebagai bahan bacaan umum kepada khalayak
pembaca. Mereka mewakili masyarakat khususnya kaum wanita untuk menyuarakan
hak dan ketidakpuasan mereka melalui penulisan. Hal ini selari dengan konsep teori
feminisme iaitu teori berkaitan kebangkitan wanita di Barat dalam mendapat keadilan
dan kesaksamaan hak. Menurut Mitchel (1971:65) teori feminisme adalah teori barat
yang mementingkan keadilan dalam mendapatkan hak wanita. Kaum wanita
digambarkan bangun memberontak kerana menyuarakan pendapat dalam mendapatkan
hak yang sama seperti lelaki. Aliran feminisme ini menyokong kuat hak asasi dan
emansipasi wanita, pembebasan dan hak persamaan wanita.



1.2 Pernyataan Masalah

Isu pembebasan wanita dan persamaan hak merupakan suatu isu yang menjadi
perdebatan hebat dalam kalangan wanita moden pada masa kini khususnya dalam bidang
penulisan. Wanita sering dijadikan watak utama dalam penulisan novel oleh pengarang
sejak sekian lama. Isu emansipasi wanita ini bukan suatu yang baru dalam kajian novel.
Isu ini telah pun diketengahkan dan dibahagikan lebih awal sekitar tahun 1920-an seperti
novel Hikayat Faridah Hanum (1926) karya Syed Syeikh Al-Hadi yang mengangkat
emansipasi wanita bagi mencetuskan kesedaran masyarakat tentang hak dan kebebasan
wanita melalui watak Faridah Hanum. Menurut Norhayati Abd Rahman (2012:52),
menjelang tahun 1960-an, kebanyakan karya sastera wanita mula memperlihatkan
kebangkitan menentang mod-mod kekuasaan dalam karya lelaki. Hal ini demikian
kerana pengarang wanita semakin menyerlahkan sifat kreatif dan inovatif dengan
melakukan pelanggaran atau penyimpangan terhadap ciri-ciri konvensi penulisan novel.

Walau bagaimanapun persoalan emansipasi wanita ini masih perlu untuk dikaji
berdasarkan kepada beberapa pandangan dan lompang kosong menerusi kajian
terdahulu. Antaranya, Sohaimi Abdul Aziz dalam Utusan Malaysia (03 September 2003)
telah membincangkan tentang Ahmad Rashid Talu sebagai pelopor pembebasan wanita.
Berdasarkan buku Sasterawan Mendahului Zaman Karya Ahmad Rashid Talu banyak
memperlihatkan tentang isu emansipasi wanita, kelemahan-kelemahan masyarakat
Melayu, kebaikan pendidikan Inggeris dan sikap golongan tua yang menghalang
tuntutan kemajuan. Hal ini menunjukkan beliau begitu prihatin dengan nasib masyarakat
Melayu atau peribumi dan mengimbau akan perubahan minda mereka.

Manakala Siti Khairiah (2012:99) pula membicarakan tentang pendapat Umar Junus
(1998) yang menyatakan bahawa emansipasi terbahagi kepada tiga konsep yang berbeza.
Pertama, fenomena yang berhubung dengan persoalan cinta dan seks. Kedua, fenomena
yang berkaitan dengan gerak emansipasi wanita atau modenisasi dalam hubungan ikatan
kekeluargaan. Ketiga emansipasi dalam hubungan memodenkan wanita berdiri sendiri,
sama dengan lelaki.

Namun ada beberapa tanggapan lain tentang konsep emansipasi wanita, misalnya
Membunga @ Siti Mariam Yaacob (2010:53) lebih banyak memperlihatkan konsep
emansipasi dari sudut golongan wanita telah membentuk organisasi di peringkat nasional
untuk menuntut pembebasan dan hak dalam pendidikan, kebajikan, pemberian upah, hak
mengundi dan kebebasan dalam mencorakkan masa depan sendiri. Tuntutan ini
dilakukan kerana wanita menyedari bahawa mereka telah di pinggir serta dibelenggu
dalam aspek ekonomi, sosial dan politik.

Kemudian, Siti Khariah Mohd Zubir (2007:8) menyatakan Islam menekankan bahawa
kaum perempuan (harus) diizinkan untuk mencapai tingkat kemajuan tertinggi dalam hal
material, intelektual dan spiritual. Islam juga telah memperluaskan hak-hak perempuan
dalam berbagai-bagai bidang sosial, politik, ekonomi, pendidikan, keterampilan serta
kesempatan bekerja. Untuk melindungi agar hak-hak itu tidak di salah gunakan oleh



kaum lelaki, maka Islam memberi perlindungan hukum yang kuat terhadap hak
perempuan.

Kenyataan tersebut selari dengan pendapat Che Asmah dalam Utusan Malaysia (28
Ogos 2014) yang menegaskan bahawa asas perjuangan kaum wanita masa kini yang
sepatutnya dilakukan, bukan dengan hanya membuta tuli memperjuangkan secara
radikal tentang konsep feminis. Penegasan pertama melalui pengiktirafan kepentingan
peranan wanita dalam pembangunan diri, keluarga dan masyarakat di mana peranan
tersebut adalah saling melengkapi dalam usaha mewujudkan umat pertengahan. Di
samping itu, kita juga mahu pengiktirafan wajar diberi terhadap prinsip kesamarataan
dan kesaksamaan tersebut menurut nilai-nilai Islam dengan mengambil kira fungsi
biologi peranan setiap jantina dan kemampuan mereka dalam memberi khidmat terbaik
kepada keluarga dan masyarakat. Penegasan terakhir ialah mengiktiraf dan menuntut
lelaki dan wanita berperanan dalam memantapkan serta mengukuhkan institusi keluarga.
Pemerkasaan hak-hak wanita Islam itu perlu bermula pada diri wanita itu sendiri.

Justeru, bertitik tolak daripada kenyataan Che Asmah Yaacob (28 Ogos 2014), konsep
emansipasi dapat diperlihatkan dari aspek yang lebih luas menerusi karya novel-novel
pilihan. Kajian ini akan mengaplikasikan ajaran Islam dalam mengekalkan hak dan
kedudukan wanita dalam masyarakat adalah wajar satu kajian dilakukan mengenai
emansipasi wanita yang meliputi aspek-aspek perjuangan wanita dalam sosial,
perjuangan wanita dalam politik dan perjuangan wanita dalam ekonomi melalui novel-
novel Melayu.

1.3 Persoalan Kajian

Persoalan kajian merujuk kepada permasalahan kajian yang akan menimbulkan
beberapa soalan yang berkaitan dengan aspek-aspek emansipasi wanita dalam novel-
novel Melayu pilihan pada tahun 1960-an hingga 1990-an. Antara persoalan-persoalan
kajian ialah:

1. Apakah aspek-aspek emansipasi wanita dalam novel Melayu pilihan?

2. Bagaimanakah aspek-aspek emansipasi wanita dalam novel Melayu pilihan
digambarkan oleh penulis?

3. Apakah aspek-aspek emansipasi wanita yang dominan terdapat dalam novel-
novel Melayu pilihan?

1.4 Objektif

Objektif kajian ini adalah untuk meneliti aspek-aspek emansipasi wanita dalam novel-
novel Melayu. Kajian ini bertujuan untuk memperlihatkan tentang isu wanita melalui
paparan cerita yang ditonjolkan dalam penulisan novel. Antara objektif kajiannya ialah
seperti berikut:



1. Mengenal pasti aspek-aspek emansipasi wanita dalam novel-novel Melayu
pilihan.

2. Menganalisis aspek-aspek emansipasi wanita dalam novel-novel Melayu
pilihan iaitu karya membantu mewujudkan persefahaman, wanita sebagai role
model untuk diteladani, karya memupuk semangat persaudaraan dan karya
menimbulkan kesedaran kepada khalayak.

3. Merumuskan aspek-aspek emansipasi wanita dalam novel-novel Melayu
pilihan.

1.5 Kaedah Kajian

Kaedah kajian yang digunakan dalam penulisan tesis ini iaitu kaedah perpustakaan dan
kaedah analisis teks. Kedah perpustakaan digunakan untuk mendapatkan maklumat
bersesuaian yang diperlukan melalui buku, jurnal, kertas kerja, majalah, rencana, artikel,
akhbar, penulisan ilmiah, kertas kerja dan tesis. Kaedah yang digunakan ini mampu
memberi lebih banyak maklumat kepada pengkaji untuk dijadikan bahan perbincangan
dan bahan untuk dianalisis serta secara tidak langsung banyak ilmu-ilmu sastera dapat
diterokai. Menerusi kaedah analisis teks, pengkaji akan menggunakan teori Kritikan
feminis Cheri Register (1975) berdasarkan agama Islam daripada sudut kaca mata
perspektif ketimuran sebagai landasan dalam menganalisis novel-novel Melayu pilihan.
Perincian tentang teori ini akan dibuat dalam bab 3.

1.6 Kepentingan Kajian

Hasil kajian yang dijalankan diharapkan dapat menjelaskan aspek-aspek emansipasi
wanita melalui watak wanita yang diperlihatkan dalam sesebuah Kkarya sastera.
Kemudian kajian ini akan memberi pendedahan yang lebih luas kepada para pembaca
tentang isu-isu yang berkaitan dengan kedudukan dan peranan wanita dalam sesebuah
masyarakat.

Kajian ini juga amat penting bagi mengekalkan khazanah karya sastera negara. Penulisan
karya kreatif seperti novel ini menjadi kecenderungan masyarakat pada hari ini
membacanya sebagai hiburan dan ruang untuk berfikir serta menjadi sumber inspirasi
terutamanya kepada wanita dalam menghadapi era globalisasi.

Selain itu, kajian ini dapat membuat penilaian dari aspek mutu, kreativiti dan
keprihatinan pengarang terhadap keadaan sekeliling dalam kehidupan masyarakat.
Aspek-aspek ini amat penting untuk melahirkan penulis-penulis yang kreatif dan inovasi
dalam dunia sastera iaitu sebagai agen perubahan masyarakat. Kemudian akan dapat
meneliti sejauh mana pengarang ini berjaya membawa kesedaran dari cerminan latar
kehidupan dan permasalahan masyarakat di luar dalam bentuk novel sebagai tatapan
khalayak umum.



Kepentingan kajian ini dapat memberi sumbangan untuk memperbanyakkan khazanah
kritikan dan kajian novel di Malaysia. Kajian ini bertujuan untuk menambahkan kuantiti
penulisan kreatif dan meningkatkan kualiti penghasilan genre novel di negara ini. Kajian
ini diharapkan dapat dijadikan landasan kepada pengkritik-pengkritik lain dalam
menambah lagi kritikan dalam memartabatkan dan memajukan bidang kesusasteraan
tanah air. Sekali gus dapat dilaksanakan oleh pengkritik dengan cara memperbaiki segala
kelemahan di samping meneroka sesuatu yang baharu. Malah diharapkan kajian ini dapat
dijadikan satu anjakan paradigma dalam meneliti aspek-aspek emansipasi wanita secara
lebih meluas.

1.7 Batasan Kajian

Kajian ini dibataskan kepada beberapa aspek emansipasi wanita iaitu karya sebagai
forum dalam membicarakan tentang soal wanita, karya membantu mewujudkan
persefahaman, wanita sebagai role model untuk diteladani, karya memupuk semangat
persaudaraan dan karya menimbulkan kesedaran kepada khalayak. Emansipasi wanita
dalam karya novel-novel pilihan akan mengaplikasikan teori kritikan feminisme Cheri
Register (1975). Menurut Josephine Donovan (1989:2) menyatakan teori kritikan
feminisme oleh Cheri

Register (1975) dapat dibahagikan kepada tiga bahagian iaitu kajian terhadap imej
wanita dalam karya sastera terutamanya yang dihasilkan oleh pengarang lelaki,
kajian terhadap pengarang wanita dan kritikan perspektif yang mungkin dikembangkan
menjadi satu set ‘peraturan’ melalui karya daripada perspektif feminis. Oleh itu, Cheri
Register (1975) telah menggariskan beberapa ciri penting yang harus ada dalam
sesebuah novel bagi menepati ciri novel feminis. Antara ciri-ciri tersebut ialah:

1. Karya menjadi forum bagi wanita dalam mendedahkan pengalaman dan nilai
hidup secara jujur.

2. Membantu mewujudkan persefahaman.

3. Menjadi contoh untuk diteladani.

4. Memaparkan semangat persaudaraan sesama wanita terhadap cabaran yang
akan datang.

5. Meningkatkan kesedaran.

Di samping mengaplikasikan teori feminisme oleh Cheri Register (1975), kajian ini turut
mengaplikasikan pendekatan Islam daripada sudut kaca mata perspektif ketimuran
sebagai landasan dalam menganalisis karya novel-novel pilihan. Kajian ini berpandukan
kepada Al-Quran dan hadis serta penulisan Baterah Alias dan Che Zarrina Sa’ari (2006)
mengenai Islam dan hubungannya dengan emansipasi wanita.

Kajian ini memfokuskan kepada lima buah novel pilihan yang terhasil pada tahun 1960-
an hingga 1990-an. Pemilihan novel-novel tersebut berdasarkan pemilihan tema dan plot
penceritaan yang paling dominan memperdebatkan tentang isu perjuangan emansipasi
wanita. Novel-novel tersebut berjudul Badai Semalam (1968) karya Khadijah Hashim,
Sebelum Penghujongnya Musim Bunga (1972) karya Zaharah Nawawi, Di Tengah



Kabus (1987) karya Khadijah Hashim, Jaringan (1990) karya Rosmini Shaari dan
Senator Adila (1992) karya Khadijah Hashim.

1.8 Definisi Operational

Pelbagai definisi atau konsep turut diperjelaskan agar bidang kajian ini lebih teratur dan
menepati motif kajian pengkajian. Definisi atau konsep yang akan dikemukakan ini
berlandaskan kepada bahan-bahan rujukan serta kutipan pendapat tokoh juga sarjana.

1.8.1 Emansipasi

Haron Din (1988:490) mendefinisikan emansipasi sebagai kebebasan bercakap, berfikir,
bersuara dan lain-lain lagi. Manakala Siti Khairiah Mohd Zubir (2012:98) menyatakan
istilah emansipasi wanita atau dalam bahasa Inggerisnya “Women’s Liberation”
merupakan istilah yang merujuk kepada penggerakan pembelaan wanita. “Liberation”
membawa maksud bebas atau lepas daripada kongkongan, kurungan atau dengan kata
lain memerdekakan.

Siti Khairiah Mohd Zubir (2012:98) menyatakan bahawa emansipasi atau hak kebebasan
bagi setiap insan sudah ada sejak mula dilahirkan ke dunia ini. Setiap insan dilahirkan
dengan bebas. Emansipasi atau hak pembebasan manusia tidak harus dilucutkan
melainkan dalam keadaan darurat iaitu ketika mempertahankan kemerdekaan dan
keselamatan bagi umat Islam. Emansipasi bermaksud perihal atau keadaan seseorang
bebas daripada ditakluki oleh orang-orang tertentu.

Siti Khairiah Mohd Zubir dalam Beterah Alias dan Che Zarrina Sa’ari (2012:99)
menjelaskan bahawa emansipasi atau kebebasan adalah antara keperluan asasi manusia
yang mula-mula dilaksanakan oleh kaum Islam. Keperluan manusia kepada emansipasi
atau kebebasan hanya akan disedari apabila kebebasan hanya disedari apabila
kebebasannya hilang atau terkongkong. Keperluan manusia kepada emansipasi atau
kebebasan adalah berbeza mengikut tahap keperluannya. Ini kerana terdapat perbezaan
pendidikan, pengalaman, kebudayaan, struktur psikologi, kebudayaan, sosial dan
ekonomi. Emansipasi atau kebebasan penting kepada manusia kerana ia adalah ciri
istimewa manusia dan sifat kemanusiaan. la juga jalan yang betul ke arah kebahagiaan
dunia dan akhirat. Selain itu, ia adalah salah satu kemestian ke arah kemajuan
masyarakat dan kehidupan.

Muhammad Al-Baki (1981:2) menjelaskan bahawa perjuangan wanita pada mulanya
hanya mengajak wanita-wanita Islam supaya membuka tudung dan menyingkatkan
lengan baju sekadar nampak tapak tangan. Hal ini tidak berhenti di situ sahaja. Tak lama
kemudian mereka mengikatkan kain pula sehingga nampak pergelangan kaki dan betis.
Seterusnya lengan baju disingkatkan lagi hingga ke siku. Leher diluaskan hingga ke
paras dada yang terdedah dadanya hingga nampak bina susu.



Kain pula disingkatkan lagi ke lutut terus ke paha. Keadaan ini sangatlah
mengghairahkan dan menarik perhatian kaum lelaki. Wanita-wanita Islam kini sudah
tidak segan silu lagi memakai pakaian mini di luar rumah dan “berbikini” di tepi-tepi
pantai. Mereka yang pada mulanya hanya ingin membuka tudung, atas alasan tertentu
tetapi kini telah benci pula melihatnya. Begitu juga mereka bukan sahaja benci kepada
agama tetapi takut dan mahu lari dari hukum-hukum agama.

1.8.2 Wanita

Menurut Teuku Iskandar (1984:1459) wanita adalah orang perempuan atau juga
dikatakan sebagai kaum ibu dan kaum puteri. Ibu pula merujuk kepada wanita yang
melahirkan anak, bertanggungjawab mendidik anak-anak menjadi insan yang
cemerlang.

A.Wahab Ali (1989:142) pula mengkategorikan wanita kepada dua iaitu wanita tradisi
dan wanita moden. Wanita tradisi ialah wanita yang mempunyai ciri-ciri tidak
berpelajaran, kurang rasional, statik dan kehidupan mereka terlalu bergantung pada
lelaki, tidak bebas dan terikat dengan lelaki dan terikat dengan adat, kekeluargaan dan
nilai agama secara dogma. Wanita moden pula bermaksud wanita yang sudah diresapi
dengan penuh kebudayaan barat.

Ungku Maimunah Mohd Tahir (2013:13) menyatakan bahawa ruang wanita terbatas
kepada domain peribadi berbanding lelaki yang ruangnya ialah domain awam; peranan
wanita dihadkan sebagai suri rumah tangga yang mengasuh anak, berbakti kepada suami
serta menjaga kebajikan keluarga yang domestik, berbanding lelaki yang peranannya
ialah sebagai ketua keluarga.

Manakala menurut Siti Khairiah Mohd Zubir (2008:11-12) wanita merupakan aset yang
amat bernilai dan tenaga penggerak kemajuan. Wanita merupakan banteng pertahanan
moral dalam masyarakat yang berubah dan sering dilanda kegawatan dan kemelut sosial.
Wanita menjadi sumber inspirasi dan kasih sayang serta perubahan masyarakat

penyayang.

1.8.3 Novel

Rosnah Baharudin (2000:32) menyatakan bahawa istilah novel berkaitan tentang
pengalaman manusia dan oleh sebab itu mempunyai tanggungjawab untuk memuaskan
hati pembacanya dengan memberikan perincian-perincian tentang ceritanya seperti
cerita mengenai individu pelaku-pelakunya, waktu dan tempat berlakunya peristiwa-
peristiwa iaitu menceritakan tentang perincian yang lebih banyak untuk disampaikan
melalui bahasa dan rujukan dan bukannya melalui bentuk-bentuk yang lain.



Azizah Kasim (1985:67) pula mendefinisikan novel sebagai ‘Novel adalah sebuah
roman yang singkat atau dikenali sebagai sebuah prosa reka yang panjang di dalamnya
termuat sebahagian daripada sebuah kehidupan’.

Manakala S.Othman Kelantan dan Abdullah Tahir (2003: 75) pula menyatakan bahawa
istilah novel itu merujuk kepada sebuah prosa cereka yang panjang, menceritakan
tentang kisah hidup manusia pada suatu masa, tempat-tempat tertentu dan ia juga
menyentuh tentang persoalan kehidupan yang menarik. Kemudian, Ramli Isin (1997:3)
menjelaskan novel adalah suatu karya yang panjang dan kompleks sifatnya serta
mengandungi unsur-unsur dalaman seperti plot, perwatakan, latar dan sudut pandangan
dalam setiap karya novel yang dihasilkan.

Menurut S.Othman Kelantan (2005:19) pula novel merupakan satu dokumentasi sosial
yang isi-isinya sudah pasti mempersoalkan tentang isu-isu nilai kemanusiaan seperti
perjuangan dalam kehidupan, pergolakan jiwa dan perasaan seseorang, persoalan cinta,
kasih sayang. Pertentangan pendapat, konflik melibatkan keadilan dan ketidakadilan
yang bermain di minda dan perasaan masyarakat.

1.9 Rumusan

Bab ini menerangkan secara terperinci mengenai gambaran kajian yang bakal dilakukan
sebagai landasan kepada penganalisisan. Bab ini menyentuh secara menyeluruh tentang
beberapa perkara penting dalam kajian akademik iaitu pernyataan masalah, persoalan
kajian, objektif, kaedah kajian, kepentingan kajian, batasan kajian dan definisi
operasional. Pada bab seterusnya pula akan diterangkan secara menyeluruh mengenai
sorotan kajian masa lalu iaitu kajian-kajian akademik yang pernah dibuat oleh sarjana-
sarjana sebelum ini yang berhubung kait dengan kajian ini.

